Asasakka kandidatit bachelorillu, asasara naalakkersuisunut ilasortaq, asasakka rektori, suleqatit aamma ilinniagaqartut – arnat angutillu:
Ullumikkut Ilisimatusarfik siullerpaamik ataqqinaammik doktorinngortitsisussaavoq. Tamanna pissaaq Ilisimatusarfik pillugu Inatsisartut Inatsisaat no. 19, 19. november 2007-imeersoq, § 5, imm. 3 tunngavigalugu, tassani ilanngunneqarmat Ilisimatusarfik nunani allani universiteterpassuit assigalugit ilisimatusartumik tamatuminnga tunineqarnissaminut ajukkunnanngitsumut ataqqinaasiisinnaalluni.
Ataqqinaammik doktorinngortitaaneq inunnut tunniunneqartarpoq nunarsuaq tamakkerlugu malunnaatilimmik qaffasissuseqartumik ilisimatusarnernik ingerlatsisimasunut, aammattaaq tamakku saniatigut nammineq universitetimini ilisimatusarnermut aamma ilisimatusartunik ilinniartitsinermut annertuumik sunniuteqarsimasumut. 
Uanga ataqqinnillunga nuannaarutigalugulu nalunaarutigissavara Ilisimatusarfiup rektoria siulleq professor Robert Petersen innersuunneqarsimammat Ilisimatusarfimmi ataqqinaammik doktorin-ngortinneqartussatut.
Ataqqinaammik doktorinngortitsinissamut suliarisimasat tunngavigalugit komitemi tunuliaqutaasumi ilaasortat tassaapput professor Louis-Jacques Dorais, Université Laval, lektor Ole Marquardt,  Ilisimatusarfik aamma uanga.

Robert Petersenip ataqqinaammik doktorinngortinneqarnissaanut isumaqarnitsinnut tunngavilersuiniarnerput uagutsinnut suliaq ajornarpallaanngilaq. Taamatummi inissisimaffeqareerpoq, tassa 1992-imi Québècimi Université Laval-imi ataqqinaammik doktorinngortinneqarami.

Robert Petersenip Københavns Universitetimi eskimologimi mag.art. naammassivaa 1967-imi tamaanilu 1975-imi professorinngorluni, Kalaallit Nunaanni universitetip aallartisarnissaanik suliaqartussatut aggersarneqarnissami tungaanut. Siullermik 1983-imiit Inuit Instituttimi pisortaavoq, kingusinnerusukkut Ilisimatusarfimmi rektoritut 1987-imiit 1995-imi taamaatinnissami tungaanut.
Robert Petersen ukiorpassuit ingerlanerini ilisimatusarnermik sulialittut saqqummiussarpassuaqarpoq antropologimi (inuit inuuniarnerannik aamma kulturiannik ilisimatusarneq) aamma oqaasilerinermut tunngatillugu, allaaserisaminik saqqummersitsisarpoq tuluttut, qallunaatut aamma kalaallisut. Nunarsuaq tamakkerlugu annertuumik ataqqineqarpoq, kisianni aammattaaq pingaartittuarsimavaa tamanut saqqummiussisinnaaneq, Nunatsinnilu sammisimasaminut tunngasunik saqqummiussisarnerata pingaaruteqassusiata saniatigut aammattaaq ilinniakkani tunngavigalugit oqalliseqataasarnera nalissaqanngitsumik pingaaruteqarpoq.
Robert Petersenip ilisimatusarneq tunngavigalugu saqqummersitaasa ilaat tassaapput qangaaniilli inuit kulturiat aamma inuiaqatigiittut atugarisimasaat, qanga oqaluttuarisaanermut, oqaluttuatoqqanut, aamma nalitsinni inuiaqatigiinni aamma inuuniarnermi politikikkut apeqqutinut tunngasut. Oqaatsinut tunngatillugu sammisarisaasa ilagaat sumiorpaluutsinik ilisimatusarneq (dialektologi), oqaatsit nipaat aallaavigalugit ilisimatusarneq (fonologi) aamma oqaatsit pillugit politikki.

Robert Petersenip professor Jørgen Rischel, mannakkut toqukkut qimagussimasoq, Københavnip Universitetianeersoq peqatigalugu 1986-imi saqqummersippaat kalaallit oqaasii pillugu paasisaqarfiit siullerpaat misissoqqissaarnerat, oqaatsit tassaasut arfannianik aamma ilisimasassarsiortunik 1600-kkunni oqaatsit tusatsiarneqarsimasut katersorneqarsimasullu. Ilisimatusarnerisa kalaallit oqaasiisa oqaluttuassartaannik ilisimasaqarnerput annertusisippaat.

Robert Petersen oqaatsinik ilisimatusartuuvoq tassaasoq oqaasilerineq pillugu eqqarsaasersuutinik allaaserisaqarluni saqqummiussiinnartanngitsoq, kisianni aamma oqaatsinik sammisaqartoq kulturimut aamma kinaassuseqassutsimut tunngatillugit.

Robert Petersen ilisimatusarneq tunngavigalugu isumasioqatigiinnerni arlalippassuarni oqalugiartarpoq. Louis-Jacques  Doraisip eqqaamasaasa ilagaat, maajimi 2000-imi nunanit tamalaanit peqataaffigineqartumi isumasioqatigiinnermi taaguusinneqarsimasumi ”Inuit Identities in the 21st Century” Université Lavalimi ingerlanneqartumi,  Ruuba keynote speakeritut (oqalugiartutut pingaarnertut) qaaqqusaasimalluni tikinnera. Ruuba Québecimut tikippoq Texasiminngaanneerluni taqqavani aamma isumasioqatigiinnermi keynote speakeritut peqataasimalluni. 
Ruuba ilisimatusarneq tunngavigalugu isumasioqatigiinnerni peqataasarnermi saniatigut tusagassiuutitigut Nunatsinni Danmarkimilu oqallinnernut peqataajuartarpoq. Ruubap saqqummiussisarnermigut paasisaqartitsinissamik annertuumik suliaqarnera arlaleriarluni nersornaaserneqartarneranik kinguneqarpoq: Dansk Forfatterforenings Faglitterære pris 1977-imi; Namminersornerullutik Oqartussat Kulterikkut nersornaasiuttagaat 1993-imi aamma Ebbe Muncks hæderspris 2005-imi.
Ruuba nalliuttorsiutigineqarluni marlorialuni immikkut ittumik saqqummersitsissunneqarpoq – 60-inik ukioqalermat Dansk Etnografisk Foreningip saqqummersittagaa FOLK, immikkut ittumik saqqummerpoq, nunanit tamalaaniit aamma danskinit ilanngussiffigineqarluni – kiisalu Ilimatusarfimmi rektoritut 1995 taamaatimmat universitetip ukiumoortumik saqqummersittagaa Grønlandsk Kultur-og Samfundsforskning immikkut ittumik saqqummersinneqarpoq aammattaaq nunanit tamalaaniit aamma danskinit ilanngussiffigineqarluni. 

Robert Petersenip nunap inoqqaavinik soqutiginnilluartuunera arlalitsigut allaaserisatigut aamma iliuuseqartarneratigut malunniuttarpoq nunat tamat akornanni suliniaqatigiiffiit aqqutigalugit soorlu IWGIA (International Work Group for Indigenous Affairs) aamma ICC (Inuit Circumpolar Conference) taakku saniatigut nunani avannarlerni suliniaqatigiiffiit.

Robert Petersenip ilisimatusarnikkut suliarpassui, taakkununnga ilanngunneqassapput ukiut 25-t sinnerlugit universitetini ilinniartitsisuunera (Københavnimi aamma Nunatsinni) ilaqarput profesor Doraisip oqarneratut taamatuttaaq annertutigisunik … involvement in the intellectual development of modern Greenland…(Kalaallit Nunaata nutaap ilinniagaqarnikkut ineriartortinneqarneranut peqataaneq nuts.) Tamatumani ilanngunneqassaaq Robert Petersenip nutaamik allattaasitaarnissamik suliaqarnera – oqaatsinik katitaariaatsip ajornakusoortup inuit allakkatsigut oqariartuuteqartarnissaannik killilersimaassanngilluinnarpai.
Tamatumani maluginiarneqassaaq Robert Petersenip allattaasitaarnissaq piareersaramiuk - nunarsuarmi sumiiffinni ikittuinnaat ilaattut – ilisimatusarneq tunngavigalugu katitaariaatsit assigiinngitsut atorlugit misileraalluni ingerlappaa tamatuma kingorna aatsaat allattaasitaaq pilersinneqarpoq. Tupigisassaanngilaq Ruuba 1973-imi, The Canadian Inuit Language Commission (Canadami oqaatsit pillugit isumalioqatigiissitaq, nuts.), Inuktitut ataatsimoorussamik oqaatsinik katitartarnermi atuutsilersitsiniarlutik suliniarneranni, siunnersortinngormat.  
Tamatumunnga aattuumatillugu oqaatigineqassaaq Robert Petersenip kalaallit oqaasii atorlugit oqaatsinik qinerlerfissianik nutaaliaanerusunik suliaqarnera kalaallisuumiit qallunaatuumut 1977-imeersoq (tamatuma kingorna arlaleriarluni ilaneqarlunilu aaqqissuunneqartoq) kiisalu utaqqisaasimaqisoq (tamatumunnga pissutaanngilaq Ruubap pilaarussinera!) qallunaatuumiit kalaallisuumut 2003-mi saqqummersoq.
Kisianni qitiulluinnartoq tassaavoq professor Doraisip oqarneratut ...involvement in the intellectual development of modern Greenland... (Kalaallit Nunaata nutaap ilinniagaqarnikkut ineriartortinneqarneranut peqataaneq, nuts.) Ruubap Kalaallit Nunaata universitetianik pilersitsinermi sunniuteqarnera. 

Robert Petersenip nunat tamalaat akornanni tusaamaneqaatigaa pissutsinut kalaallinut tunngasunut immikkut ilisimasaqarnini – kisianni soqutigisarisai Kalaallit Nunaanniiginnanngillat. Oqareernittut canadamiut inuit oqaasii pillugit isumasioqatigiissitaannut siunnersortaasimavoq 1973-imiit 1976-imut; 1988-imiit – 1995-imut nunat tamalaat akornanni ilisimatusarneq pillugu saqqummersittakkami Etudes/Inuit/Studies aaqqissuisooqataavoq; 1995-imiit 1998-imut Ruuba IASSA-mi (The International Arctic Social Sciences Association) vicepræsidentiuvoq; 1985-imi Robert Petersenip ilaasortanngorfiaa svenskit Kungliga Gustav Adolfs Akademien. Taamatuttaarlu KVUG-imi Nunatsinni Ilisimatuussutsikkut pillugit Ataatsimiititaliarsuarmi 1976-imiit 1994-imut ilasortaavoq kisalu Videnskabsetisk Komite for Grønland 1997-imiit – 2001-mut ilaasortaavoq.

Tamakkuupput nunani tamalaani, nunani avannarlerni aamma Kalaallit Nunaanni ilinniakkamigut sammisani pillugit Robert Petersenip komitét ilaasortaaffigisaasa ilamininngui.

Robert Petersen nunani tamalaanut, kalaallinut aamma danskinut tunngatillugu ilisarisimaneqarluarpoq annertuumillu ataqqineqarluni – ilisimatusarnermik suliaqartutut aamma ilisimasanik saqqummiisartutut, ilisimatuutut aamma inuiaqatigiinnik soqutiginnittutut. Angutip pingaaruteqassusia ilisarnaaserneqarsinnaavoq issittumi ilisimatusarnermik suliaqartut maannakkut suli inuusut ikittuinnanngortut akornanni, atuagarsuarmi ujarlerfimmi Encyclopedia of the Arctic (Routledge, New York & London, 2005), nanineqarsinnaaneranit. 
Ruuba 1992-imi Université Lavalimi ataqqinnaammik doktorinngormat ilaatigut pingaartinneqarlutik taaneqarput atuagarsuarmi ujarlerfimmi, Handbook of North American Indians-imi, 1984-imeersumi atuagarsuit immikkoortuisa tallimaanni allaaserisai sisamat. Allaaserissani sammineqarput Tunu 1950-ip siornatigut aamma kingornatigut, kalaallit atuakkiaanni kiisalu eskimuut ataatsimoorlutik suleqatigiinnerannut tunngatillugu. Aammattaaq oqaatsinik katitaariaatsit aamma allattaatsinik nutaanik Kalaallit Nunaanni aamma Canadami suliarisimasai erseqqissarneqarput.  

Tamatuma kingorna Robert Petersenip suliaq saqqummersippaa, taannaannarluunniit kisiat tunngavigalugu ataqqinaammik doktorinngortinneqartussatut inassuteqaataasinnaagaluarpoq – Ruubap ataqqinaatai allarpassuit oqaluttuarinagit.
Robert Petersenimit danskisut allanneqarsimasoq saqqummersinneqarsimanngitsorlu ukiorpassuarni pigineqarpoq, tassalu Fangst og bosættelse – studie i to grønlandske samfund. Ilisimatusarneq tunngavigalugu ilisimatuutut suliaq taanna pigineqarneranik ilisimannittunik kikkorpassuarnik tamanik atorluarneqartarpoq, kiisalu Ruubap akuttunngitsumik oqaluuserisarpaa qilanaaralugu allaaserisami iluarsaatilaariarlugu saqqummersinnissaa, allaaserisami sammineqarput Upernavimmi aamma Ammassalimmi sumiiffeqarfiit aallaavigalugit assigiissuseqarnerannik misissuineq piniariaatsinut, sumi najugaqalersimanermut aamma ilaqutariissutsinut tunngatillugu. 
Soraarninngorami kiisami Ruuba piffissaqalerpoq tassami ukiuni rektoritut atorfeqarfigisamini ulapinnermik piffissaqarsimanngilaq. Kiisalu 2003-mi aqqissuussaq tuluttut oqaasertalik saqqummersittamut Meddelelser om Grønland-imut ilanngunneqarsinnaalerpoq, taaguuserneqarluni: Settlements, kinship and huting grounds in traditional Greenland. A comparative study of local experiences from Upernavik and Ammassalik. Meddelelser om Grønland/Man & Society vol 27.

Tamanna kikkut tamarmik issittumi kulturimik aamma inuiaqatigiinni pissutsinik sammisaqartut nuannaarutigisinnaavaat. Settlements, kinship and huting grounds in traditional Greenland  taasariaqarpoq kalaallit pillugit ilisimatusarnerup iluani sivisuumik aamma saqqumiussarpassuit akornanni inuunermi pingaarnertut pitsaalluinnartumik suliaasutut. Settlements, kinship and hunting grounds in traditional Greenland tassaavoq ilisimasaqarluarneq tunngavigalugu aamma sunnguit tamaasa ilanngullugit, Upernavimmi 1800-kkut qiteqqunneranniit 1970-ikkut tikillugit aamma Ammassalimmi 1800-kkut naalerneranniit 1970-ikkut tikillugit, piniarnerup, sumi najugaqalertarnerup aamma ilaqutariissutsip nukittut kipparivissaartumi ittutut anillaffiusinnaanngitsutut imminnut sunniuteqaqatigiinnerat pillugit allaaserisaq. Ilisimatuutut ilisimatusarneq tunngavigalugu suliarisimasap saniatigut saqqummersinneqartumi aamma ilaapput apersorneqarsimasut oqaluttuaat allanneqarsimasut, tamakku Ruubap 1960-ikkunni katersorsimavai. Taamaalilluni ilisimatuutut ilisimatusarneq tunngavigalugu suliaq misissueqqissaarnermi-ilisimatusarnermi nalissaqanngitsutut suliaaginnarani, kisianni aamma paasissutissanik pissarsiffittut nalissaqanngitsuuvoq.  
Taakku oqaaseralugit pilluaqquniarpatsigit maannakkut Ilisimatusarfimmi ataqqinaammik doktorinngorninni. Allaanngitsumut ilinulli tamanna tunniutissallugu tulluarnersaavoq!

